
Тлумачальная запіска
Краязнаўства – навуковая дысцыпліна, накіраваная на комплекснае, шматбаковае, рознанакіравае вывучэнне роднага краю, непасрэднага прыроднага, культурнага, сацыяльнага асяроддзя жыцця чалавека. Шырока выкарыстоўваючы звесткі і даследчыя прыёмы самых розных навук – геаграфіі, гісторыі, этнаграфіі, мовазнаўства, эканомікі, экалогіі ды інш., краязнаўства паўстае тым рэактарам, дзе ў працэсе сінтэза вузкаспецыяльных навуковых дадзеных нараджаюцца якасна новыя, эмацыянальна багатыя, блізкія кожнаму рэальнаму чалавеку веды пра родную зямлю з усімі яе натуральнымі багаццямі і чалавечымі набыткамі.

Краязнаўчыя даследаванні ахопліваюць усе бакі жыцця чалавечага грамадства на самым шырокім часовым адрэзку – ад сівой даўніны да больш-менш агляднай будучыні. Комплекснасць і сінтэтычнасць у самой метадалагічнай аснове краязнаўства даюць даследчыкам магутныя сродкі для гэткай перапрацоўкі інфармацыі – часам нават агульнавядомай, - што з'яўляецца магчымасць бачыць і разумець глыбінныя механізмы самых розных працэсаў у жыцці чалавечай грамады на працягу стагоддзяў. А гэта прыносіць здольнасць не толькі разумець мінулае, аднак і прадказваць і, ў некаторай ступені, нават актыўна фармаваць будучае сваёй краіны.

Уласна ў педагагічным кантэксце найбольш важным з'яўляецца тое, што ўжо сам удзел навучэнцаў у працэсе краязнаўчага пазнання з'яўляецца дзейсным адукацыйна-выхаваўчым сродкам. Неабходнасць адшукваць, назапашваць і аперыраваць вялікай колькасцю самай разнастайнай інфармацыі аб родным краі як прыводзіць да лепшага яе запамінання, так і фармуе сталы эмацыянальны водгук, спрыяе фармаванню актыўнага, абгрунтаванага светапогляду на аснове ведання, разумення і павагі да сваёй роднай зямлі.

У агульным выпадку краязнаўчая актыўнасць, безумоўна, не абмяжоўваецца тэрыторыяй, непасрэдна прылеглай да месца пражывання даследчыка. Аднак у выпадку заняткаў з групамі навучэнцаў правядзенне краязнаўчых экспедыцый, экскурсій ці іншых відаў даследаванняў у аддаленых раёнах значна абмежавана арганізацыйнымі і фінансавымі бакамі. У выніку найбольш мэтазгодным і зручным робіцца выкарыстанне менавіта тэрыторыі пражывання ў якасці асновы для паўсядзеннай краязнаўчай актыўнасці. Улік таго, што значная частка навучэнцаў Беларусі  сканцэнтравана ў гарадахр, і прывёў да з'яўлення дадзенай праграмы.

Адной з найважнейшых рэалій сучаснага жыцця, адной з візітных картак сучаснай чалавечай цывілізацыі ёсць з'ява гарадскога чалавечага паселішча, альбо проста горада. Само з'яўленне гэткай рэаліі было адметнай вехай у чалавечай гісторыі. Развіццё любой сістэмы мае неабходнай рысай паступовую ўнутраную дыферэнцыяцыю, ўскладненне сваёй унутранай структуры з паступовым выдзяленнем новых самастойных падпарадкаваных субсістэм. Адной з гэткіх субсістэм у чалавечым грамадстве і стаў гарадскі ўклад жыцця, які мае вонкавае праяўленне ў з'яўленні і развіцці гарадоў, як своеасаблівага сацыяльнага, прамысловага, культурнага, ваеннага ці экалагічнага феномена. Зразумела, гэткая складаная і шматкампанентная структура, якой з'яўляецца горад, можа даследвацца па бясконцаму мноству напрамкаў з выкарыстаннем самых разнастайных методык і падыходаў. Прапанаваная праграма абмяжоўвае іх кола толькі тымі, якія маюць значны непасрэдны адукацыйна-выхаваўчы патэнцыял.
1. Мэта – прывіццё ў моладзі любові і павагі да сваёй малой радзімы, да яе гісторыка-культурнай і прыроднай спадчыны.

2. Задачы:
· пазнаёміць навучэнцаў з асноўнымі напрамкамі краязнаўчага вывучэння горада;

· дапамагчы ім асвоіць асноўныя прыёмы краязнаўчых даследаванняў ва ўмовах горада;

· стварыць умовы для комплекснага разумення навучэнцамі паняцця горада, як складанай прасторава-часовай і культурна-сацыяльнай з'явы;

· спрыяць набыццю паглыбленых ведаў аб гісторыі, геаграфіі, сучасным стане і перспектывах развіцця роднага горада;

· стварыць пазітыўны эмацыянальны фон і прывіць цікавасць да разнастайных напрамкаў краязнаўчых даследаванняў.
3. Тэрміны атрымання дадатковай адукацыі:
Праграма прызначана для работы з навучэнцамі VI-XI класаў устаноў агульнай сярэдняй адукацыі, навучэнцамі ўстаноў сярэдняй спецыяльнай адукацыі і ўстаноў прафесіянальна-тэхнічнай адукацыі, навучэнцамі ўстаноў вышэйшай адукацыі. Яе можна выкарыстоўваць і для работы з іншымі ўзроставымі катэгорыямі навучэнцаў, для чаго  змястоўную частку магчыма змяніць адпаведна іх узросту. Праграмма разлічана на адзін год навучання. Колькасць гадзін – 216, колькасць навучэнцаў – ад 12 да 15 чалавек.
4. Вучэбна-тэматычны план
	№ п/п
	Тэмы
	Колькасць гадзін

	
	
	Усяго гадзін
	У тым ліку

	
	
	
	тэарэт.
	практ.

	1
	Уводзіны
	4
	4
	-

	2
	Паняцце горада і тыпалогія гарадоў
	18
	12
	6

	3
	Метадычныя прыёмы і спосабы даследавання
	18
	14
	4

	4
	Тапанімічныя даследаванні
	28
	16
	12

	5
	Час і фактары ўзнікнення горада
	16
	8
	8

	6
	Гісторыя ўзнікнення і дынаміка развіцця горада
	10
	8
	2

	7
	Геральдыка горада
	16
	10
	6

	8
	Геаграфічнае, геапалітычнае, эканоміка-геаграфічнае становішча горада
	12
	10
	2

	9
	Статус і роля горада ў дзяржаве
	8
	8
	-

	10
	Насельніцтва горада
	16
	8
	8

	11
	Унутраная структура або мікрагеаграфія горада
	14
	10
	4

	12
	Перспектывы развіцця горада
	20
	10
	10

	13
	Палявыя выхады і экскурсіі
	36
	36
	-

	
	216
	154
	62


5. Змест адукацыйных галін
1. Уводзіны. Прадмет курса "Мой горад". Мэты, задачы і змест курса. Асноўныя формы работы гуртка на працягу года. План правядзення экскурсій, аглядных выхадаў і практычных заняткаў на адкрытым паветры. Інструктаж па тэхніцы бяспекі.
2. Паняцце горада і тыпалогія гарадоў. Стандартныя азначэнні паняцця "горад". Сутнаснае разумення феномена горада. Прынцыповыя адрозненні горада ад іншых тыпаў паселішчаў. Крытэрыі аднясення паселішча да горада. Тыпы і віды гарадоў. Сістэмы класіфікацыі гарадоў па розных крытэрыях – памеры, колькасці насельніцтва, адміністрацыйным статусе, гаспадарчай спецыялізацыі, соцыя-культурнай ролі і г.д.
Практычныя заняткі. Вызначэнне становішча свайго горада ў розных класіфікацыйных сістэмах. Супастаўленне свайго горада з іншымі вядомымі гарадамі Беларусі і свету па асобных класіфікацыйных крытэрыях. Супастаўленне свайго горада з іншымі вядомымі гарадамі Беларусі і свету па комплексе крытэрыяў.

3. Метадычныя прыёмы і спосабы даследавання горада. Асноўныя напрамкі краязнаўчага вывучэння горада. Крыніцы інфармацыі. Апублікаваныя і архіўныя звесткі. Асабістыя апытанні сведкаў. Захаванне і апрацоўка інфармацыі. Метады аналізу і сінтэзу краязнаўчых дадзеных. Тэкставая інфармацыя. Статыстычныя дадзеныя. Графічныя і фотаматэрыялы. Картаграфічныя дадзеныя. Геаграфічны, гістарычны, сацыяльны, культурны, гаспадарчы, экалагічны блокі. Падзел горада на часткі для зручнасці вывучэння, крытэрыі падзелу. Методыка вылучэння этапаў развіцця горада ў часе. Метады аб'яднання вынікаў даследаванняў у адзінае цэлае. Спосабы падачы канчатковых вынікаў. Выкарыстанне мастацкіх і мультымедыйных сродкаў для распаўсюджвання і прапаганды ведаў аб родным горадзе.
Практычныя заняткі. Збор усіх вынікаў даследавання горада ў адну прэзентацыю з выкарыстаннем мультымедыйных сродкаў ці без яго (у канцы года).
4. Тапанімічныя даследаванні. Тапаніміка, як навука аб геаграфічных назвах. Аб'екты тапанімічных даследаванняў ва ўмовах горада. Метады тапанімічных даследаванняў. Даследаванні паходжання і значэння тапонімаў. Этымалагічны аналіз тапоніма. Славянскія, балцкія, лацінскія, германскія, санскрыцкія карані беларускіх тапонімаў. Ацэнка часу ўзнікнення тапоніма. Неадрыўнасць старажытных тапонімаў ад светапогляду і агульнага ладу жыцця тагачаснай чалавечай грамады. Сучасныя назвы і шляхі іх утварэння. Эвалюцыя і змена назваў. Міграцыя назваў. Назва горада. Назвы раёнаў і мясцовасцяў унутры горада. Назвы гідралагічных аб’ектаў - рэк, ручаёў, азёр, сажалак, вадасховішчаў, балот ці забалочаных мясцовасцяў у межах горада. Назвы характэрных форм рэльефа – узгоркаў, яроў, лагчын, западзін і г.д. Назвы вуліц, плошчаў, паркаў.

Практычныя заняткі. Складанне спісу тапонімаў розных тыпаў у межах горада. Гістарычныя назвы і іх змяненне з часам. Сучасныя назвы. Назва горада – значэнне, паходжанне, час узнікнення. Назвы аб'ектаў у межах горада – значэнне, паходжанне, іх магчымыя узаемасувязі ці роднаснасць, узыходжанне да адных гістарычных падзеяў. Вуліцы горада. Эвалюцыя іх назваў. Складанне зводнай табліцы супастаўлення гістарычных і новых назваў вуліц. Назвы плошчаў горада, іх сувязь з гісторыяй.
5. Час і чыннікі узнікнення горада. Час узнікнення горада па летапісных ці гістарычных крыніцах. Даціроўка першых пасяленняў на тэрыторыі горада паводле археалагічных звестак. Гістарычныя падзеі, у кантэксце якіх упершыню ўзгадваецца горад. Агульная геапалітычная сітуцыя на час заснавання горада. Магчымыя чыннікі ўзнікнення горада. Прыродныя чыннікі – зручнасць абароны, блізкасць прыродных гандлёвых шляхоў, асаблівасці глебаў, жывельнага і расліннага свету, наяўнасць карысных выкапняў. Соцыя-культурныя чыннікі – геапалітычнае становішча, блізкасць да межаў ці сталіц старажытных дзяржаў, наяўнасць значных рэлігійна-культавых аб'ектаў, этнагеаграфічная сітуацыя, асаблівасці гандлевай сітуацыі.
Практычныя заняткі. Рэканструкцыя магчымага сцэнарыя ўзнікнення горада. Выяўленне найбольш прынцыповых чыннікаў узнікнення горада. Дыскусія-гульня аб магчымых альтэрнатыўных шляхах развіцця горада і навакольнага рэгіёна. Адпрацоўка іншых сцэнарыяў развіцця тэрыторыі, як пазітыўных, так і негатыўных.
6. Гісторыя ўзнікнення і дынаміка развіцця горада. Агульная гісторыяграфічная схема Беларусі. Гісторыяграфія перыяду ўзнікнення горада. Гісторыка-геаграфічны кантэкст на час ўзнікнення горада. Першапачатковы статус горада. Змяненні статусу горада з часам. Дынаміка велічыні горада. Найбольш важныя і адметныя моманты ў развіцці горада. Змяненні ў соцыя-культурнай і гаспадарчай спецыялізацыі горада.
Практычныя заняткі. Пабудова графікаў росту горада па тэрыторыі і колькасці насельніцтва.
7. Геральдыка горада. Асноўныя прынцыпы геральдыкі. Асноўныя геральдычныя фігуры і сімвалы. Выкарыстанне і значэнне колераў у геральдыцы. Тыпы і віды гербаў. Функцыянальныя і штучныя гербы. Дзяржаўныя і прыватніцкія гербы і іх суадносіны. Герб горада. Час і гісторыя яго ўзнікнення. Сутнасць выкарыстанай геральдычнай сімволікі. Сувязь з агульнадзяржаўнай сімволікай. Змяненні знешняга выгляду герба з часам. Прыватніцкая геральдыка горада і яго наваколля. Славутыя родавыя гербы, гістарычна звязаныя з горадам. Цэхавая геральдыка.
Практычныя заняткі. Пошук усіх дасяжных геральдычных выяваў горада і стварэнне геральдычнага атласа. Параўнанне гарадской геральдычнай сімволікі з агульнадзяржаўнай на розныя гістарычныя эпохі. Параўнанне гарадской геральдычнай сімволікі з геральдычнымі выявамі іншых гарадоў.
8. Геаграфічнае, геапалітычнае, эканоміка-геаграфічнае становішча горада. Характарыстыка геаграфічнага становішча горада па розных характарыстыках – кліматычных, гідраграфічных, біягеаграфічных, глебавых, экалагічных, рэсурсных. Сумарная ацэнка геаграфічнага становішча горада і вызначэнне найбольш мэтазгодных з геаграфічнага пункту гледжання напрамкаў развіцця. Паняцце геапалітычнага сновішча. Становішча горада адносна дзяржаўных межаў – сённяшніх і гістарычных. Найбольш важныя цэнтры культурнага, рэлігійнага, сацыяльнага ўплыву для розных гістарычных эпох. Становішча адносна агульнаеўрапейскіх і ўнутрыдзяржаўных шляхоў зносін. Паняцце эканоміка-геаграфічнага становішча. Карысныя выкапні ў межах горада і яго наваколлі. Працоўныя рэсурсы. Наяўнасць гістарычных традыцый у розных сферах вытворчай дзейнасці.
Практычныя заняткі. Стварэнне зводнай табліцы станоўчых і адмоўных рысаў у геаграфічным, геапалітычным, эканоміка-геаграфічным становішчы горада.
9. Статус і роля горада ў дзяржаве. Статус горада на перыяд яго ўзнікнення. Дынаміка статуса горада з часам. Фактары зменаў статусу. Роля горада ў станаўленні і развіцці дзяржавы або навакольнага рэгіёна. Сучасная роля горада ў жыцці краіны – культурная, навуковая, прамысловая, турыстычная.
10. Насельніцтва горада. Колькасць насельніцтва горада. Змяненне колькасці насельніцтва з часам. Натуральны рух насельніцтва горада. Унутраная структура насельніцтва горада – нацыянальная, рэлігійная, класавая, прафесійная – і яе асаблівасці для розных гістарычных эпох. Змяненні структуры насельніцтва ў розныя гістарычныя эпохі. Славутыя імёны горада. Роля жыхароў ці ўладальнікаў горада ў агульнадзяржаўнай гісторыі і нацыянальнай і сусветнай культуры. Фіксацыя славутых імёнаў у назвах вуліц і плошчаў горада.
Практычныя заняткі. Пошук колькасных дадзеных і пабудова графіка росту насельніцтва горада. Высвятленне ўнутранай структуры насельніцтва па дадзеных перапісаў розных часоў і пабудова дыяграм. Складанне спісу славутых імёнаў горада. Складанне спісу вуліц і плошчаў, якія носяць імёны славутых людзей, высвятленне, якую частку складаюць імёны выхадцаў з самога горада.
11. Унутраная структура або мікрагеаграфія горада. Яўныя элементы ўнутранай структуры горада. Гістарычнае дзяленне горада. Адміністрацыйнае дзяленне горада. Горадабудаўнічае дзяленне горада. Мікрараёны горада, іх назвы, час і механізм узнікнення. Геаграфічны падзел горада паводле рэльефу, асаблівасцяў гідраграфіі і воднага рэжыму, размяшчэння буйных шляхоў зносін. Асаблівасці тэрытарыяльных варыяцый у размяшчэнні насельніцтва, наяўнасць рабочых і "спальных" раёнаў. Схаваная ўнутраная дыферэнцыяцыя горада. Тэрытарыяльная неаднароднасць нацыянальнага складу, узроўню прыбыткаў і дабрабыту, транспартнай сеткі, экалагічнай сітуацыі.
Практычныя заняткі. Суаднясенне гістарычнага, сучаснага адміністрацыйнага і горадабудаўнічага падзелаў горада. Стварэнне ўласнай схемы геаграфічнага і гісторыка-геаграфічнага падзелу горада.
12. Перспектывы развіцця горада. Сувязь сучаснага стану горада з гістарычнай спадчынай. Захаваныя і страчаныя традыцыі горада. Пазітыўныя і негатыўныя фактары развіцця горада. Эканамічны патэнцыял горада. Культурны патэнцыял горада. Турыстычны патэнцыял горада. Генеральны план развіцця горада. Альтэрнатыўныя шляхі развіцця. Экалагічны стан і улік прыродных рэалій як важныя фактары.
Практычныя заняткі. Практычны аналіз і ацэнка эканамічнага, культурнага, турыстычнага патэнцыялу горада. Падрыхтоўка спісу аб'ектаў, якія могуць скласці аснову турыстычнага выкарыстання горада. Крытычны аналіз наяўнага генеральнага плана развіцця горада. Распрацоўка асноўных пастулатаў альтэрнатыўнага варыянта развіцця горада. Стварэнне агульнай экалагічнай характарыстыкі горада.
13.  Палявыя выхады і экскурсіі. Штомесячныя выхады і экскурсіі на культурна-гістарычныя аб'екты ў межах горада. Наведванне тэматычных музеяў, архіваў, устаноў гістарычнага профілю. Палявыя даследаванні мікрагеаграфіі горада. Апытанні сведкаў гістарычных падзей.
6. Формы і метады рэалізацыі праграмы

Заняткі аб’яднання могуць праводзіцца з выкарыстаннем розных формаў і метадаў работы. У памяшканні – гэта лекцыі, семінары, дыспуты, ”круглыя сталы“, творчыя сустрэчы, краязнаўчыя вечарыны, практычныя заняткі, пісьмовыя работы па апрацоўцы матэрыялу, складанні маршруту, афармленні альбомаў, стэндаў, вітрын, музеяў. На мясцовасці праводзяцца экскурсіі, экспедыцыі, паходы.

Краязнаўчыя матэрыялы мэтазгодна выкарыстоўваць на ўроках гісторыі, геаграфіі, біялогіі і іншых вучэбных дысцыплін, а таксама ў пазашкольнай рабоце.

7. Формы падвядзення вынікаў

Для ацэнкі атрыманых ведаў мэтазгодна праводзіць краязнаўчыя конкурсы, віктарыны, прэзентацыі творчых работ, а таксама афармляць стэнды адпаведнай тэматыцы з мэтай папулярызацыі ведаў пра свой родны горад.

8. Чаканыя вынікі

Вучні павінны добра ўсведамляць адрозненні горада ад іншых тыпаў паселішчаў, ведаць розныя тыпы і віды гарадоў, сістэмы іх класіфікацыі, метадычныя прыёмы і спосабы даследавання горада, мець прадстаўленне аб сучасным геаграфічным, геапалітычным, эканоміка-геаграфічным становішчы свайго горада, яго унутранай структуры, насельніцтве, перспектывах развіцця, а таксама ведаць гісторыю ўзнікнення горада, дынаміку яго развіцця, яго геральдыку.

